
ENTI RREGULLATOR I ENERGJISË 

BORDI 

VENDIM 

Nr. 289, Datë 08.10.2026 

MBI 

FILLIMIN E PROCEDURËS ADMINISTRATIVE PËR PËRCAKTIMIN E SHOQËRISË 

“BURSA SHQIPTARE E ENERGJISË ELEKTRIKE - ALPEX” SH.A., SI OPERATOR I 

EMËRUAR I TREGUT TË ENERGJISË ELEKTRIKE (NEMO) 

Në mbështetje të neneve 16, 19, shkronja “u”, 121, 123, pika 1 dhe 136, pika 2, të ligjit nr. 59/2026, 

“Për sektorin e energjisë elektrike”; neneve 4, 5 dhe 6 të Rregullores së Alokimit të Kapaciteteve 

dhe Menaxhimit të Kongjestioneve (CACM), miratuar me vendimin e bordit të Entit Rregullator të 

Energjisë (ERE) nr. 93, datë 28.04.2025, e ndryshuar me vendimin nr. 293, datë 13.11.2025; 

neneve 3 dhe 4 të Rregullores së kërkesave dhe procedurave për përcaktimin e Operatorit të 

Emëruar të Tregut të Energjisë Elektrike (NEMO), si dhe rolet e përgjegjësitë e NEMO dhe 

Operatorit të Sistemit të Transmetimit të Energjisë në tregun e bashkuar, miratuar me vendimin e 

Bordit të ERE-s nr. 40, datë 06.03.2020; si dhe neneve 15 dhe 19, pika 1, shkronja “a”, të 

Rregullores për organizimin, funksionimin dhe procedurat e ERE-s; Bordi i ERE-s, në mbledhjen 

e tij të datës 08.10.2026, mbasi shqyrtoi relacionin me nr. 257/9 prot., datë 30.09.2026, të përgatitur 

nga Grupi i Punës “Mbi fillimin e procedurës për shqyrtimin e kërkesës së shoqërisë ‘Bursa 

Shqiptare e Energjisë Elektrike - ALPEX’ sh.a., për emërtimin e saj si Operator i Emëruar i Tregut 

të Energjisë Elektrike (NEMO)”, 

Konstatoi se:  

- Shoqëria “Bursa Shqiptare e Energjisë Elektrike - ALPEX” sh.a. me shkresat nr. 257/1 prot., 

datë 19.01.2026, nr. 257/2 prot., datë 19.01.2026, nr. 257/3 prot., datë 19.01.2026 dhe nr. 257/4 

prot., datë 19.01.2026, ka paraqitur kërkesën, informacionin dhe dokumentacionin për 

konfirmimin dhe përcaktimin e Bursës Shqiptare të Energjisë Elektrike - ALPEX sh.a., si 

Operator i Emëruar i Tregut të Energjisë Elektrike (NEMO), referuar vendimit nr. 93, datë 

28.04.2025, “Mbi miratimin e Rregullores së Alokimit të Kapaciteteve dhe Menaxhimit të 

Kongjestioneve” të Bordit të ERE-s. 

- Në vijim, ERE vlerësoi informacionin e sjellë nga ALPEX sh.a. dhe vlerësoi se mungonin një 

pjesë e dokumenteve të kërkuara, si dhe një pjesë nuk ishin në formën e kërkuar në 

“Rregulloren e kërkesave dhe procedurave për përcaktimin e Operatorit të Emëruar të Tregut 

të Energjisë Elektrike (NEMO), si dhe rolet e përgjegjësitë e NEMO dhe Operatorit të Sistemit 

të Transmetimit të Energjisë në tregun e bashkuar”, të miratuar me vendimin nr. 40, datë 

06.03.2020. 

- Për këtë qëllim, me Urdhrin nr. 105, datë 11.05.2026, u kërkua zhvillimi i një seance dëgjimore 

ndërmjet përfaqësuesve të ALPEX sh.a. dhe të ERE-s për të evidentuar problematikat e hasura 

në dokumentacionin e përcjellë nga ALPEX sh.a. Seanca dëgjimore u mbajt në ambientet e 

ERE-s në datën 22.05.2026. Në këtë seancë u bë me dije se duhet të përcillet informacion 

shtesë dhe në formën e kërkuar në rregulloren përkatëse nga ALPEX sh.a., në mënyrë që ERE 

të mund të vijojë më tej për shqyrtimin e kësaj kërkese.  

- ALPEX sh.a., nëpërmjet shkresës së protokolluar në ERE me nr. 257/8 prot., datë 30.06.2026, 

ka përcjellë informacionin respektiv, ku evidentohet Certifikata e regjistrimit të Bursës 

Shqiptare të Energjisë Elektrike, e shkarkuar nga sistemi i E-Albania, si dhe Programi i 

Zhvillimit Ekonomik i Bursës Shqiptare të Energjisë Elektrike, i miratuar nga Asambleja e 

Përgjithshme me vendimin nr. 3, datë 03.03.2026, i noterizuar.  

- ALPEX sh.a. ka deklaruar se ka kontraktuar të gjitha burimet e nevojshme për operimin e 

përbashkët të tregut të ditës në avancë dhe tregut brenda së njëjtës ditë, duke përfshirë burimet 

financiare, teknologjinë e informacionit, infrastrukturën teknike dhe procedurat operacionale 

që sigurojnë ushtrimin e funksioneve të Operatorit të Emëruar të Tregut të Energjisë Elektrike. 

- ALPEX sh.a. ka depozituar në ERE Certifikatën e regjistrimit, me nr. serial SN-829099-05-

22, të nënshkruar elektronikisht nga QKB në datën 23.06.2026, nga ku rezulton se shoqëria 

“Bursa Shqiptare e Energjisë Elektrike” është regjistruar më 05.10.2020 dhe ka status aktiv. 

- ALPEX sh.a., me shkresën e protokolluar në ERE me nr. 1377, datë 30.04.2026, ka përcjellë 

Pasqyrat Financiare të Audituara për vitin 2025.  

- Lidhur me planin financiar, shoqëria, nëpërmjet shkresës nr. 275/1 prot., datë 24.06.2026, të 

protokolluar në ERE me nr. 257/8 prot., datë 30.06.2026, ka përcjellë Programin e Zhvillimit 

Ekonomik të shoqërisë ALPEX sh.a. për vitin 2026, të miratuar nga Asambleja e Përgjithshme 

me vendimin nr. 3, datë 03.03.2026, si dhe projektprogramin e zhvillimit ekonomik për vitin 

2026 dhe parashikimin për vitet 2027–2028. 

- Vlerësohet e nevojshme që t’i kërkohet shoqërisë nëse ka ndryshime të Programit të Zhvillimit 

Ekonomik të shoqërisë ALPEX sh.a. për vitin 2026, të miratuar nga Asambleja e Përgjithshme 

me vendimin nr. 3, datë 03.03.2026, si dhe projektprogramit të zhvillimit ekonomik për vitin 

2026 dhe parashikimit për vitet 2027–2028. Nëse programet në fjalë kanë pësuar ndryshime, 

shoqëria duhet të përcjellë informacionin dhe dokumentacionin e përditësuar. 

- Dokumentacioni i përditësuar duhet të përfshijë Pasqyrën e projektuar të Pozicionit Financiar 

për vitet 2026 dhe 2027, me aktive, detyrime dhe kapital; Pasqyrën e projektuar të 

Ndryshimeve në Kapital për të njëjtën periudhë; analizë të sensitivitetit të projeksioneve 

financiare, duke paraqitur në vlera efektin mbi të ardhurat, rezultatin financiar dhe likuiditetin 

në rast të mosrealizimit të volumeve të parashikuara të tregtimit; si dhe dokumentacion 

mbështetës për financimin nga aksionarët OST sh.a. dhe KOSTT sh.a., ku të evidentohet 

forma, masa dhe disponueshmëria e mbështetjes financiare/garancisë prej pronarëve për 

periudhën 2026–2027. 

- ALPEX sh.a. ka përcjellë një Plan Biznesi, i cili lidhet me detyrat e tij si Operator i Emëruar i 

Tregut të Energjisë Elektrike (NEMO). Ky plan biznesi përshkruan drejtimet strategjike, 

objektivat dhe aktivitetet kryesore të ALPEX sh.a. dhe synon të sigurojë transparencë dhe 

qartësi mbi mënyrën e funksionimit dhe zhvillimit të tregut të energjisë elektrike në Shqipëri 

dhe rajon. 

- Në lidhje me nenin 4.1.c, aplikuesi pritet të paraqesë përshkrim të qartë dhe shpjegim të 

proceseve të llogaritjes, të cilat do t’i japin mundësinë aplikuesit të identifikojë dhe ndajë 

kostot e Operatorit të Tregut të Bashkuar (MCO) dhe Operatorit të Emëruar të Tregut të 

Energjisë Elektrike (NEMO); përshkrim të qartë dhe shpjegim të llogarive të veçanta që do të 

përdoren për kostot e MCO dhe NEMO; si dhe përshkrim të qartë të proceseve të raportimit 

dhe të analizimit të të gjitha kostove të NEMO, përfshirë shpenzimet e MCO. 

- Në lidhje me kërkesat e kolateralit dhe mbajtjen e tyre, ALPEX sh.a. i përmbahet Procedurës 

së Klerimit dhe Shlyerjes, miratuar në ERE me vendimin nr. 347, datë 27.12.2022. Për sa më 

sipër, ALPEX sh.a. duhet të përcjellë në ERE Marrëveshjen Kuadër për Klerim. 

http://www.ere.gov.al/
mailto:erealb@ere.gov.al


Adresa: Rruga “Irfan Tomini”, Njësia Administrative Nr.7, 

Tiranë | web: www.ere.gov.al 

 Tel: +355 45 620 820, +355 45 620 821; 

E-mail: erealb@ere.gov.al 

3 

- Procesi i shlyerjes është i përcaktuar në Procedurën e Klerimit dhe Shlyerjes, miratuar në ERE 

me vendimin nr. 347, datë 27.12.2022, si edhe në Vendimin Teknik nr. 4-C për “Procedurën e 

Shlyerjes në Para dhe Procedurën e Vetëfaturimit”. 

- ALPEX sh.a. ka bërë me dije marrëveshjet: Marrëveshjen midis Bursa Shqiptare e Energjisë 

Elektrike – ALPEX sh.a. dhe Bursa Shqiptare e Energjisë Elektrike – ALPEX sh.a. – Dega në 

Kosovë; Marrëveshjen Operacionale për tregun e Ditës në Avancë, midis OST, KOSTT dhe 

ALPEX; Marrëveshjen Operacionale për tregun Brenda së Njëjtës Ditë, midis OST, KOSTT 

dhe ALPEX; si dhe Marrëveshjen midis SEE-CAO, OST, KOSTT dhe ALPEX. 

Për gjithë sa më sipër, bordi i ERE-s, 

Vendosi: 

1. Të fillojë procedurën administrative për emërtimin e shoqërisë “Bursa Shqiptare e Energjisë 

Elektrike - ALPEX” sh.a., si Operatori i Emëruar i Tregut të Energjisë Elektrike (NEMO), me 

një mandat prej katër vitesh. 

2. ALPEX sh.a., në zbatim të Nenit 4.1.a, Pika 4 e Rregullores 40/2020, të qartësoje nëse ka 

ndryshime të Projekt Programit të zhvillimit ekonomik si dhe miratimet përkatëse nga organet 

respektive të shoqërisë. 

3. ALPEX sh.a., në zbatim të nenit 4.1.c, të Rregullores 40/2020, të përcjellë në ERE, sqarime 

më të detajuara dhe të evidentojë proceset e llogaritjes dhe raportimit të të gjitha kostove. 

4. ALPEX sh.a., në zbatim te nenit 4.1.e., të Rregullores 40/2020, të përcjellë në ERE shpjegime 

më të detajuara të procesve operative të secilit aktivitet dhe llogaritë përkatëse.  

5. Grupi i punës të njoftojë shoqërinë “Bursa Shqiptare e Energjisë Elektrike - ALPEX” sh.a. dhe 

palët  e interesit për vendimin e bordit të ERE-s. 

 

Ky vendim hyn në fuqi menjëherë. 

Çdo palë e përfshirë në këtë procedurë mund t’i kërkojë ERE-s, brenda 7 ditëve kalendarike nga 

data e marrjes dijeni të vendimit, rishikimin e vendimit të bordit në rast se ka siguruar prova të reja 

që mund ta çojnë bordin në marrjen e një vendimi të ndryshëm nga i mëparshmi apo për gabime 

materiale të konstatuara. Për këtë vendim mund të bëhet ankim në Gjykatën Administrative Tiranë, 

brenda 45 ditëve kalendarike nga dita e publikimit në Fletoren Zyrtare. Paraqitja e ankimit nuk 

pezullon vlefshmërinë e vendimit, përveçse kur gjykata vendos ndryshe në përputhje me 

legjislacionin në fuqi. 

Ky vendim botohet në Fletoren Zyrtare. 

 

                                                                                                                               KRYETARI 

                                                                                                                              Petrit AHMETI 

 

 

http://www.ere.gov.al/
mailto:erealb@ere.gov.al

